
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Jahon folklorida inson tana a’zolarini turli ramziy-timsoliy ma’nolarda badiiy obraz 

tarixiy- mifologik jarayonni, poetik  talqin xususiyatlarini, estetik tabiat kasb etishiga asos 

“Somatizm”termini birinchi bor fanga tilshunos F.Vakk tomonidan qo‘llangan. U til 

birliklari orasidan inson tana a’zolarini ifodalovchi iboralarning mohiyatini ochib bergan. 

Eston tilidagi iboralar tarkibida uchraydigan tana a’zosi nomlarini “somatizm” deb atagan.(1; 

23-b). “Soma” yunoncha so‘z bo‘lib, inson tanasi yoki tana qismi deganidir. Ularni ifodalovchi 

so‘zlarni o‘rganuvchi tilshunoslik bo‘limi “Somonimiya” deyiladi. Somatik obrazlar – inson 

tana a’zolaridan iborat obrazlar bo‘lib, ularni birgalikda jamlab,  “somonimik obrazlar” deb 

hisoblash mumkin. 

Badiiy matnlarda qaraganda iboralar tarkibida kelgan somatizmlar ko‘proq tadqiq 

qilingan. Rus tilshunosligida L.M.Gotovseva, A.M.Kochsvatkin, A.V.Projilov tadqiqotlarini 

bunga misol qilsa bo‘ladi. (2) 

Inson yuzi uning muqaddas a’zolaridan biri hisoblanadi. Shuning uchun qadimdan uni 

sifatlashga jiddiy e’tibor berib kelingan. Xususan, xalq qo‘shiqlarida yorning yuzi ta’rifi 

ayricha e’tiborni tortadi. Yor yuzi dastlab quyoshga yoki oyga o‘xshatilgan. Bu bilan inson 

yuzida o‘ziga xos nur bo‘lishiga e’tibor qaratilgan:  

Оygа o‘хshаydi yuzing, 

Cho‘lpоngа o‘хshаydi ko‘zing. 

Shunchа hаm issiq bo‘lаrmi 

El ichidа yulduzing.(3; 18-b) 

Qo‘shiqda yorning yuzi oyga, ko‘zi esa yulduzga o‘xshatilmoqda. Oy bir necha xil 

ko‘rinishda namoyon bo‘ladi. Jumladan, yangi chiqqan oy, uch kunlik oy hilol deb ataladi: 

Qоrоng’idа qоrа ko‘rdim ko‘zingni, 

Tuqqаn оygа o‘хshаtаmаn yuzingni. 

Оtаm chаqirgаndа bоrmаgin, dеding, 

Endi kеlsаng bilib so‘zlа so‘zingni.(3; 120-b.) 

Bu o‘rinda tug’gan oy hilolni anglatmoqda. Yorning yuzi aynan shu tug’gan oyga 

o‘xshatilmoqda. O‘n besh kunlik oy badr deb yutritiladi. To‘liq oy to‘lgan oy yoki to‘lin oy deb 

nomlanadi. Shular asosida insonlar ismi Hilol / Hilolbek, Badriya / Badrbek / Badriddin  / 

Badrulla / Badrulhayot / Badrsho / To‘lg’onbek / To‘lg’onoy kabi antroponimlar ham 

shakllangan. Bu ismlar oyning yuksakligi, go‘zalligi, qudrati bilan bog’liq ma’nolarni o‘zida 

ifoda etadi. “Badriya - to‘lin oydek ko‘hlik qiz, Badrulla - Ollohning benuqson, yetuk ko‘hlik 

farzandi, Badrsho - barkamol, mohir, hukmron shoh.” (4; 44-b).  

Quyidagi qo‘shiqda esa yorning husni to‘lgan oyga qiyoslangan. To‘lgan oy yorug’, nur 

sochgan, dumaloq shaklda bo‘lgani kabi yorning ham shu holatda ko‘rinuvchi yuzi kishini 

maftun etadi. Dumaloq, yorug’ oyga qarab zavqlangandek, yorning nur sochuvchi yuzi ham 

kishining ko‘zini qamashtirib zavqini toshiradi.  

Yuzlаrigа bоqsаm,  

Ko‘zim qаmаshur, 

To‘lgаn оy husnigа 

Hаmmа qаrаshur. (3; 33-b) 

 Ayrim yulduzlar o‘z nomiga egaligi ma’lum. Cho‘lpon shunday yorug’ yulduzlardan 

birining nomidir. U ko‘zga o‘xshatilmoqda. Bunday o‘xshatishlar kosmogonik, ya’ni astral 

miflar asosida yuzaga kelgan.  

Yuzing o‘n bеsh kunlik оydеk, 

Qаyrilmа qоshlаring yoydеk. 

Minilmаgаn g’unоn tоydеk, 

Irg’ishlаb-o‘ynаmа, kеlin! ( 3; 97-b) 

Ushbu qo‘shiqda yorning husnini ta’riflash uchun uning yuzi o‘n besh kunlik oyga, 

ya’ni badrga, qayrilma qoshlari esa kamonning yoyiga, xatti - harakatlari minilmagan, asov 

g’o‘nan ( ikki yashar) toyga o‘xshatilmoqda.  

Qo‘shiqlarning birida ma’shuqaning yuzi sham yegan oyga o‘xshatilgan. Bu bilan 

oyning yuzidagi kuygandek dog’ga ishora qilinmoqda. Darhaqiqat, oyning yuzida dog’i bo‘lib, 

oy to‘lganda u bilinib qoladi. Bu o‘rinda yor o‘z ma’shuqasining yuzida paydo bo‘lgan 

homiladorlik dog’ini o‘sha oy yuzidagi dog’ga o‘xshatmoqda: 

Yuzlаring o‘хshаydi shаm yegаn оya, 

Оq yuzinggа siyo zulflаring sоya. 

Bаzm аylаb o‘ltirib tillо sаrоya, 

Shаkаrdаn shirinrоq dudоqlаringdаn.(3;134-b) 

Bu ma’nolarning barchasi qo‘shiqning birinchi satriga singdirilgan. Keyingi satrlarda 

ma’shuqaning qora zulflari uning oq yuziga soya solib, bu dog’larni yashirishga xizmat 

qilmoqda. Qo‘shiqning to‘rtinchi misrasidagi dudoq so‘zi ham somatizmdir. Eski o‘zbek tilida 

dudoq so‘zi hozirgi lab tushunchasida qo‘llangan. Unga nisbatan o‘tmishda ham, hozir ham, 

shakar va shirin so‘zlari sifatlovchi vazifasida qo‘llanib kelinadi. 

Keyinchalik totemizmga ishonch, hosildorlik kultlariga e’tiqod ta’ sirida inson tana 

a’zolari uchun mevalar timsolidan ham foydalana boshlangan. Olma, anor, bodom o‘rik, 

uzum, kabi mevali daraxt nomlari somatizmlar bilan qo‘llanib, poetik ma’no kasb etgan. “Xalq 

qo‘shiqlarida olma poetik obrazi sevgi ramzi hisoblanadi.”( 5; 184-b) 

Bunda yuz ko‘pincha qizil yoki naqsh olma kabi sifatlashlar bilan beriladi: 

Qizilgulning chеchаgi, 

Nimа bo‘ldi kеchаgi, 

Nаqsh оlmаdаy yuzigа 

Yarаshibdi gаjаgi.(3; 10-b.) 

Yoki yana: 

Оlti qizning ichidа оting Аnоr, 

Nаqsh оlmаdеk yuzingdаn qоnlаr tоmаr. 

Nаqsh оlmаdеk yuzingdаn o‘pich bеrsаng, 

O‘z tеngimning ichidа ko‘nglim qоnаr. (3; 172-b) 

Islom dinida insonlar, jonivorlar kabi o‘simliklar ham jonli hisoblanadi.(6;496-b) 

Totemistik nuqtayi nazardan inson yuzining ko‘pincha gulga o‘xshatilishi 

kuzatiladi: 

G’аm-u hаsrаt bo‘lmаsin, аllа, 

Gul yuzing hеch so‘lmаsin, аllа. 

Qаdаmingdа gul unsin, аllа, 

Аlаm, kulfаt kul bo‘lsin, аllа. (3; 144-b) 

Bu bilan inson yuzi uning qalbidagi kechinmalariga qarab o‘zgarib turishi 

eslatilmoqda. Darhaqiqat, inson yuragida g’am-u hasrati bo‘lsa, yuzi so‘lg’in bo‘ladi. Aksincha, 

xursand, o‘z toleyidan ko‘ngli to‘q, mamnun insonning yuzi gulday yashnagan, oyday yorug’ 

ko‘rinadi. Shuning uchun yuqoridagi olqish ruhida yaratilgan alllada insonning yuzi hech 

qachon so‘lg’in bo‘lmasligi, qadamida gullar unib turishi niyati izhor qilinmoqda.  

Nafaqat inson kayfiyati, uning salomatligi ham yuzida aks etib turadi. Sog’lom 

odamning yuz yonoqlari har doim qip-qizil tusda bo‘ladi. Ko‘pincha, shu nuqtayi nazardan 

yuz tavsifi uchun qizil gul obrazi tanlanadi. Ayni damda yuzning qizilligi nafaqat salomatlik, 

balki obro‘-izzatga egalikni ham bildiradi: 

Yuzingni qizil dеydilаr, 

Qizil yuz ukаm, yor-yor, 

Ko‘rsаt yuzingni, mеn bir ko‘rаy, 

Jоnim ukаm-ey, yor-yor. 

Yuzimni ko‘rib nimа qilаsiz, 

Siz аkаjоnim, yor-yor? 

Bоg’lаrdаgi qizilgulni 

Ko‘rmаbmidingiz, yor-yor? (3 180-b) 

Odatda, qizlar sochining quloq ustidagi qismini yuziga tushirib qo‘yadi. Bu zulf 

deyiladi. Agar u turmushga chiqsa, zulfini kesadi, bu endi gajak deyiladi. Shu orqali zulf va 

gajak xotin-qizlarni turmushga chiqqan yoki chiqmaganligiga ko‘ra farqlash imkonini beradi. 

Islomiy tushunchalar asosida yuz bora-bora Qur’onga ham o‘xshatilgan. Jumladan, Atoiy ham 

yorning yuzini Mus’hafga - Qur’onga o‘xshatgani ma’lum: 

Ey mus’hafi husning’a menging nuqtasi oyat, 

Islom eliga bo‘ldi yuzing nuri hidoyat. (7; 129-b.) 

Shunday e’tiqodiy qarashlar sababli, insonning yuziga urish, tupurish ta’qiqlanadi. 

Insonning yuzi mo‘tabar hisoblanadi. Qizig’i shundaki, o‘zbek xalq qo‘shiqlari orasida ham 

shunga yaqin aytilgan namunalar uchraydi. Masalan: 

Qiblаdаn ko‘rsаt yuzingni  

Mаkkаdаy аylаy tаvоb, 

Sеn lаbingdаn bo‘sа bеrsаng,  

Mеn qilаy bаg’rim kаbоb.( 3; 20-b.) 

Inson tana a’zolaridan biri – yuzga  bo‘lgan e’tiqodiy qarashlar unga nisbatan badiiy – 

estetik munosabatning shakllanishiga asos bo‘lgan. Yuz somatizmining timsoliy talqini misolida 

uning turli ma’no qirralari namoyon bo‘ladi. Xalq qo‘shiqlarida yuz somatizmi badiiy tasviriy 

vositalar orqali qo‘llanilib, totemistik hamda e’tiqodiy qarashlarni ifodalashga va  qo‘shiq 

ijrochisining his-tuyg’ular, ichki kechinmalarini  anglatishga xizmat qilgan.  

